
1918-ci ildə Azərbaycan Xalq 
Cümhuriyyətinin dövlət rəmzi kimi 
qəbul etdiyi milli bayrağın 70 il sonra – 
1988-ci il noyabrın 17-də ölkə paytax-
tının Azadlıq meydanında qaldırılması 
ilə o vaxtadək SSRİ-nin heç bir yerində 
görünməmiş möhtəşəm xalq hərəkatı 
başlamışdı. Ermənistanın qatı millətçi 
toplumunun həmin ilin əvvəlindən 
Azərbaycanın tarixi Qarabağ vilayətini 
özünə birləşdirmək niyyəti ilə start 
verdiyi davakar separatçı oyunlara 
ittifaq dövləti rəhbərliyinin ikibaş-
lı münasibəti, nəhayət, xalqımızı 
hiddətləndirərək ayağa qaldırmışdı. 
Tarixə “Meydan hərəkatı” adı ilə düş-
müş 20 günlük davamlı mitinqlər 
amansızlıqla dağıdılanda həbs olu-
nan milli fəallara qarşı irəli sürülmüş 
əsas ittihamlardan biri də “əksinqilabi 
üçrəngli bayrağın qaldırılması” ol-
muşdu. 

Lakin 70 il əvvəlki istiqlal 
mücadiləsinin liderlərindən biri 
Məhəmməd Əmin Rəsulzadənin 
söyləmiş olduğu kimi, bir kərə 
yüksələn bayraq bir daha 
enməmişdi. Sonrakı aylarda və 
illərdə ərazilərimizin bütövlüyünün 
qorunması uğrunda xalq hərəkatının 
davamlı aksiyalarında üçrəngli mil-
li bayrağımız xalqımızın mübariz 
oğullarının başları üzərində dalğa-
lanmışdır. 

Meydan hərəkatının ikinci 
ildönümündə isə Azərbaycanın dar 
günündə Vətənə qayıdıb doğuldu-
ğu Naxçıvanda xalq hərəkatının 
rəhbərliyini üzərinə götürmüş, 
Naxçıvan Muxtar Respublikası 
Ali Sovetinə yenicə Sədr seçilmiş 
ümummilli lider Heydər Əliyevin 
təşəbbüsü və inadlı mübarizəsi ilə 
üçrəngli milli bayrağımız dövlət bay-
rağı statusu almışdı.

Azərbaycandan təcrid  
edilmiş Naxçıvan...

1990-cı ilin iyulunda ümum-
milli lider Heydər Əliyevin Bakıda 
Azərbaycan rəhbərliyinin dönüklü-
yünü görüb doğma Naxçıvana dö-

nüşü Ermənistanın blokadaya saldı-
ğı, ağır günlərini yaşayan bu qədim 
türk diyarında böyük coşqu ilə qar-
şılanmışdı. 20 Yanvar Bakı qırğını-
na etiraz edən, ittifaq və respublika 
rəhbərlərini kəskin tənqid etdiyinə 
görə ciddi siyasi təqiblərə məruz 
qalan dünya şöhrətli siyasətçi və 
dövlət xadimi olan bu böyük insanı 
Naxçıvan şəhərindəki mərkəzi mey-
danda minlərlə insan xilaskar kimi 
alqışlamışdı. 

Milli Elmlər Akademiyası-
nın prezidenti, akademik İsa 
Həbibbəyli o günləri belə xatırla-
yır:

– O  zaman hadisələrin 
necə cərəyan edəcəyini 
müəyyənləşdirmək olduqca çətin 
idi. Adamlar çaşqınlıq içərisində 
idilər. Hadisələrin gedişi və Nax-
çıvana Ermənistanın təcavüzkar 
münasibətindən əlavə, yuxarıdan 
qərəzli münasibət də yalnız ümidsiz-
lik yaradırdı. Ümummilli lider Heydər 
Əliyevin öz yurduna gəlişi ilə Naxçı-
van o zamankı ittifaq və respublika 
rəhbərlərinin nəzərində arzuedilməz 
bir məkana çevrilmişdi. Belə bir 
məqamda dünya miqyaslı siyasətçi 
və zəmanənin tanınmış dövlət 
xadimi Heydər Əliyevin Naxçıva-
na dönüşü xalqda böyük ümid və 
inam doğurmuşdu. Digər tərəfdən, 
ulu öndər vaxtilə yetişdirib yüksək 
vəzifə kürsülərinə çəkdiyi insanların 
laqeydliyi, nankorluğu ilə üzləşmiş 
və haqsız böhtanlara və təqiblərə 
məruz qalmışdı.

Doğrudan da, akademikin 
dediyi kimi, Naxçıvan o zaman 
Azərbaycandan təcrid edilmiş hal-
da, blokada vəziyyətində yaşasa da, 

bütün ağrı-acılara sinə gərir və haqq 
mübarizəsini davam etdirirdi. Hətta 
1990-cı ilin 19–20 yanvar gecəsində 
sovet ordusunun Bakıya qanlı 
basqınına etiraz olaraq Naxçıvan 
MSSR SSRİ-nin tərkibindən çıxdığı-
nı elan etmişdi. Bundan sonra  mux-
tar respublika əhalisinin mübarizəsi 
azadlıq hərəkatı xarakteri almış, 
Naxçıvana ögey münasibətə qarşı 
etirazlar səngiməmişdi. 

Həmin ilin yayında Heydər 
Əliyevin Naxçıvana dönüşü isə bu 
coşqunu dəfələrlə artırmışdı. Bir 
neçə ay sonra ulu öndərin Naxçıvan 
parlamentinin rəhbəri vəzifəsində 
böyük siyasətə qayıdışı onu  in-
sanların bir nömrəli güvənc və 
ümid yerinə çevirmişdi. O dövrdə – 
“AzərTAC”ın (onda “Azərinform” idi) 
Naxçıvanda xüsusi müxbiri kimi şa-
hidi olduğum ən önəmli həqiqət də 
bu idi. 

Nəhayət ki, 1990-cı il 30 sen- 
tyabr seçkilərinin birinci turunda 
Heydər Əlirza oğlu Əliyev 340 
nömrəli Nehrəm seçki dairəsindən 
Azərbaycan SSR-in xalq deputa-
tı, 2 nömrəli M.F.Axundov seçki 
dairəsindən Naxçıvan şəhərinin 
seçiciləri tərəfindən isə Naxçıvan 
MSSR-in xalq deputatı seçildi. 17 
noyabr 1990-cı ildə Heydər Əliyevin 
sədrliyi ilə on ikinci çağırış Nax-
çıvan MSSR Ali Sovetinin birinci 
sessiyası təkcə Naxçıvanın yox, 
bütün Azərbaycanın və xalqımızın 
həyatında önəmli qərarları ilə tarixə 
yazıldı. Həmin sessiya Heydər 
Əliyevin sədrliyi və təklifi ilə “Naxçı-
van MSSR-in adının dəyişdirilməsi 
haqqında”, “Naxçıvan MR Ali Dövlət 
hakimiyyəti orqanı haqqında”, “Nax-

çıvan Muxtar Respublikasının dövlət 
rəmzləri haqqında” tarixi qərarları 
qəbul etdi.

Dövlət bayrağı  
niyə gizlədilmişdi?

Siyasi Maarif evində (Naxçıvan 
Şəhər İcra Hakimiyyətinin indiki bina-
sı) işinə başlayan Naxçıvan MSSR 
Ali Sovetinin birinci sessiyasının iş-
tirakçıları sırasında bölgə müxbiri 
kimi mən də var idim. Xatırlayıram 
ki, gördüklərim və iclasdan əvvəl 
eşitdiklərim məni başqa bir mənzərə 
ilə üzləşdirmişdi.  Azərbaycan SSR-in 
o zamankı  rəhbərliyi müstəqil qa-
nunlar qəbul etmək istəmir, Naxçı-
van MSSR isə SSRİ tərkibində qal-
maq fikrində deyildi. 

Olduqca ciddi bir ziddiyyət möv-
cud idi. Azərbaycan rəhbərliyi Naxçı-
vanın haqlı siyasi iradəsi qarşısında 
hərəkətsiz qalmışdı. Açığı  Heydər 
Əliyevin həm Azərbaycan SSR Ali 
Sovetinə, həm də Naxçıvan MSSR 
Ali Sovetinə deputat seçilməsi Bakı-
nın gözləntilərini alt-üst etmiş və res-
publika rəhbərliyini çətin vəziyyətə 
salmışdı. Mərkəz, hansı  yolla olur-
sa olsun, sessiyanın işini pozmağa 
çalışırdı... 

Sesiyanın açılış gününü Nax-
çıvan MSSR Ali Sovetinin o vaxtkı 
şöbə müdiri Nazim Əkbərov belə 
xatırlayır: 

– Noyabrın 17-də sessiya öz 
işinə başladı. Səhər Ali Sovetin 
arxivinə gəldim.  Arxivdə Ali Sovetin 
Rəyasət Heyətinin iclas sənədləri ilə 
birlikdə həm də Naxçıvan MSSR-in 
Dövlət Bayrağı, rəmzi bayrağı və 
Naxçıvan MSSR-in təltif edildiyi 
keçici qırmızı bayraqlar da saxla-
nılırdı. Bayraqlar xarab olmasın 
deyə xüsusi tikilmiş örtüklər altın-
da saxlanılırdı, yalnız sessiyalarda, 
təntənəli mərasimlərdə iclas salo-
nuna gətirilirdi. Naxçıvan MSSR-in 
Dövlət bayrağını Siyasi Maarif evinə 
aparmaq istədikdə, tapa bilmədim. 
Vaxt keçir, bayraq isə tapılmırdı ki, 
tapılmırdı. Onun elə-belə yoxa çıx-
ması mümkün deyildi. Əlacsız qalıb 
gilənarı rəngdə məxmərdən tikilmiş, 
ətrafı saçaqlı rəmzi bayrağı götü-
rüb  Siyasi Maarif evinə gəldim və 
onu səhnəyə qoydum. Deputatlar 
fərqində olmadı, sessiya işinə baş-
ladı. Sonralar bildim ki, bayraq iclası 
pozmaq üçün mərkəzə bağlı xüsusi 
xidmət orqanları tərəfindən “oğurla-
dılıbmış”.

Deputatların təklifi ilə ağsaqqal 
deputat kimi, Heydər Əliyev sessi-
yanın sədri seçildi və öz yerini tutdu. 
Noyabr ayının ortası olmasına bax-
mayaraq, salonda hava bayırdan da 
soyuq idi. Heydər Əliyevin də üşü-
düyü hiss olunurdu, kostyumda idi. 
Nəhayət, ümummilli lider sessiyanı 
açaraq bildirdi ki, gündəlikdə Naxçı-
vanın və o cümlədən, Azərbaycanın 
dövlət rəmzləri, ilk növbədə, bayraq 
məsələsi durur. Naxçıvan Muxtar 
Respublikası Ali Məclisinin qərarı ilə 
Azərbaycan Xalq Cümhuriyyətinin 
üçrəngli milli bayrağını Naxçıvan 
Muxtar Respublikasının Dövlət Bay-
rağı kimi qəbul edirik...

Beləliklə, Naxçıvan Muxtar Res-
publikası Ali Məclisinin qərarı ilə 
Azərbaycan Xalq Cümhuriyyətinin 
üçrəngli bayrağı Naxçıvan Muxtar 
Respublikasının Dövlət Bayrağı kimi 
qəbul olundu. 

Onda 2 ildən bəri meydanlar-
da gördüyümüz üçrəngli bayraq 
gurultulu alqış sədaları altında ic-
las zalına gətirildi. Bu, 1918-ci ildə 
müstəqil Azərbaycanın dövlət rəmzi 
kimi qəbul edilən bayrağımızın 
Naxçıvandan başlayan ilk rəsmi 
yüksəlişi idi. Deputatların  sevinc və 
göz yaşları içərisində bir-birini təbrik 
etmələrini görmək, bəlkə də, tarixi-
mizin ən dəyərli və qürurverici anla-
rına şahidlik etmək qədər şərəfli idi.  

Namiq ƏHMƏDOV,  
“Xalq qəzeti”

Təqvim yada salır

“Bir kərə yüksələn  
bayrağın” əbədi yüksəlişi 

Naxçıvan, 17 noyabr 1990-cı il

Bizim müstəqilliyə gedən yolumuz məhz 17 noyabr 
1990-cı ildən başlamışdır ki, indi dövlət bayrağımız olan 
üçrəngli bayraq dövlət bayrağı kimi təsis edildi.

İlham Əliyev  
Azərbaycan Respublikasının Prezidenti

Meydan hərəkatı ilə  
başlanan azadlıq mücadiləsi  

Noyabrın 17-si xalqımızın azadlıq hərəkatının başlandığı, hazırkı dövlət müstəqilliyimizin 
təməl daşlarının qoyulduğu şanlı gün kimi tarixə düşüb. Otuz dörd ildir ki, bu günü qeyd 
edirik. Vətən müharibəsindəki möhtəşəm Qələbə ilə daha da urvatlanan  milli dirçəlişimizin 
ad gününü qalib xalq kimi artıq ikinci ildir ki, keçiririk. 

...Hər gün Azadlıq meydanına mitinqə 
toplaşırdıq. O zaman yetmiş il ürəklərimizdə 
yaşatdığımız üçrəngli, Ay-ulduzlu bayrağımız 
hələ üzə çıxmamışdı. Türkçülük, müasirlik və 
islamiyyət rəmzini başı üzərində gəzdirmək 
istəyən xalqın gözü yolda idi. Nəhayət, el ana-
sı Gültəkin Həsənova ipəyə, qumaşa əlinin 
zəhmətini, gözünün nurunu, qəlbinin sevgi-
sini qataraq belə bir bayraq tikdi və ilk dəfə 
olaraq Azadlıq meydanına gətirdi. İzdihamın 
sevincdən necə hayqırdığı indi də olduğu 
kimi yadımızdadır. Bayrağımızın yenidən tarix 
səhnəsinə çıxdığı unudulmaz gün idi noyabrın 
17-si.  

Gözdən düşmüş Leninin iri heykəli olan 
yerdə, uca nöqtədə bəxtəvərcəsinə dalğa-
lanan o ərməğan bayrağın kölgəsi, təbii ki, 
hamıya bəs etmirdi. İmperiya qorxusunun ye-
nildiyi həmin mübarək gündən sonra meydan-
lara gətirilən bayraqların sayı artmağa başladı. 
Yazıları ilə ürəklərdən tikan çıxaran gündəlik 
reportajları ilə xalqı ruhlandıran “Kommunist” 
(indiki “Xalq qəzeti” də,  “Gənclik” jurnalı da, 
Sabir Rüstəmxanlının “Ömür kitabı”da minlərlə 
mitinq iştirakçısının əlindən düşmürdü. “Mey-
dan hərəkatı”nı süsləyən tutya nəşrlər gözlərə 
işıq, duyğu və düşüncələrə aydınlıq verir, 
tribunadan səslənən azadlıq harayına rəng 
qatırdı. Hər çıxışda izdihamın havaya qalxan 
yumruqları meydanı dalğalı dəniz kimi qabar-
dırdı. 

Xalq haqq-ədalət istəyirdi. Ermənistandan, 
öz ata-baba yurdundan qovulan 200 mindən 
çox azərbaycanlının haqqını tələb edirdi. 
Dağlıq Qarabağ bölgəsində separatçıların 
azğınlığına, Xankəndi (o vaxtkı Stepanakert) 
şəhərində törədilən iğtişaşlara etirazını bildi-
rirdi. Həmin günlərdə “Xalq qəzeti”ndə dərc 
olunmuş “Topxananın harayı”na səs verirdi. 
Moskvanın bütün bunlara qarşı təsirli tədbir 
görməməməsindən narazılığını ifadə edirdi. 
Beləliklə, Bakı keçmiş Sovet İttifaqının ucsuz-
bucaqsız ərazisində ən genişmiqyaslı aksiya-
lar şəhəri kimi tanındı.   

Kütləvi mitinqlərin bütün respublikanı 
bürüyəcəyindən, etiraz dalğalarının imperi-
yanın sütunlarını laxladacağından, “millətlər 
həbsxanası”nın divarlarını sarsıdacağından 
və digər respublikalara yayılacağından qor-
xuya düşən mərkəzi hakimiyyət orqanları 
noyabrın 24-dən 25-nə keçən gecə Bakıya 
qoşun yeritdilər. Amma xalq geri çəkilmədi. 
Daha da mütəşəkkilləşən meydan hərəkatı 
tezliklə Azərbaycanın müstəqilliyinə çağıran 
şüarlarla qətiləşdi. Yalnız dekabrın 4-də or-
dunun gücü və antisanitariya bəhanəsi ilə 
meydan boşaldılsa da, hərəkatın tarixi tale 
yaddaşımızda oynadığı rolu yaddaşlardan, 
məfkurələrdən, gələcəklə bağlı işıqlı amallar-
dan silib təmizləmək mümkün olmadı.      

1988-ci ilin ilk günlərində Ermənistanın 
Azərbaycana qarşı açıq təcavüzü başlanan-
da SSRİ rəhbərliyi, şəxsən baş katib Mixail 
Qorbaçov buna loyal yanaşdı. Ayağı yer alan 
ermənilərsə öz hökumətlərinin və xaricdəki 
ideoloqlarının tapşırığı ilə Ermənistandakı 
azərbaycanlıları oradan planlı şəkildə, kütləvi 
surətdə qovdular. Bu zaman onlar soydaşla-
rımızı öldürməkdən, hətta diri-diri yandırmaq-
dan da çəkinmədilər. Qarabağda, Sumqayıt-
da baş verən sonrakı cinayət hadisələri də 
həmin “zəncir”in halqaları idi. Moskva isə bu 
terror hadisələrini sanki bilərəkdən gözardı-
na verir, gərəkən reaksiyanı göstərmirdi.  Bu 

səbəbdən daha da azğınlaşan hay törəmələri  
Azərbaycanın tarixi torpağı olan Dağlıq Qara-
bağın Ermənistana birləşdirilməsi haqqında 
məsələ qaldırdılar.

Xalqımızı aşkar haqsızlığa qarşı ayağa 
qaldıran da elə bu amillər oldu. İlk vaxtlar 
hələ Moskvaya, yerli hakimiyyət rəhbərlərinə 
müəyyən inam vardı. Bu, əllərdəki 
portretlərdən, sovet  bayraqlarından, səslənən 
şüarların məzmunundan da görünürdü. Amma 
xalq nə Moskvanın, nə də Azərbaycanın o 
vaxtkı rəhbərliyinin heç bir qəti tədbir görmək 
istəmədiyini anlayınca, respublikanın hər 
yerindən insanlar axın-axın Bakıya gəlməyə 
başladılar. Azadlıq meydanı aşıb-daşdı. 
Xalq anti-Azərbaycan siyasətinə öz etirazını 
fasiləsiz mitinqlər vasitəsilə bildirirməkdə is-
rarlı idi. Beləliklə də Vətənimizin istiqlaliyyətə 
doğru yolu açıldı. Heç məşum 20 Yanvar 
hadisələri də millətin gözünü qıra, onu azadlıq 
mücadiləsindən döndərə bilmədi.     

Bəli, çağdaş tariximizin əsas 
mərhələlərindən birini təşkil edən 17 No-
yabr – Milli Dirçəliş Günü Azərbaycanın 
müstəqilliyinin bərpa edilməsində danılmaz  
rol oynayıb. Əslində, bu tarix mənəvi əsaslarını 
ötən əsrin 60-cı illərindən götürüb. Ümummilli 
lider Heydər Əliyev hakimiyyətə gəlişi ilə xal-
qa sağlam ruh və özünüdərk əzmi aşılayıb. 
Sonralar ulu öndərin siyasi uzaqgörənliyi və 
müdrikliyi ilə dönməz xarakter alıb və suve-
ren, müstəqil Azərbaycan hazırkı inkişaf yolu-
na qədəm qoyub. 1988-ci ildə xalq hərəkatının 
pərvəriş tapdığı vaxtda Azərbaycana rəhbərlik 
edən siyasi qüvvələrsə nə qaçılmaz  reallıq-
ları qiymətləndirə biliblər, nə də sonrakı ağrılı 
proseslərdə xalq naminə cəsarətli bir addım 
atıblar.

Azadlıq ideyası yalnız 1990-cı ildə ümum-
milli lider Heydər Əliyev Moskvadan qayıtdıq-
dan sonra real müstəviyə keçməyə başladı. 
Həmin ilin noyabrında onun sədrliyi ilə Naxçı-
van Muxtar Respublikasının Ali Sovetinin yeni 
tərkibdə ilk sessiyası keçirildi və orada dövlət 
rəmzləri haqqında məsələ müzakirə olundu. 
Azərbaycan Xalq Cümhuriyyətinin bayrağının 
dövlət rəmzi kimi qəbulu ilə əlaqədar təklif irəli 
sürüldü. AXC-nin  üçrəngli bayrağının bərpa 
olunması barədə qərar çıxaran sessiya onun 
dövlət bayrağı kimi qəbul edilməsi ilə əlaqədar 
Azərbaycanın Ali Soveti qarşısında vəsatət 
qaldırdı. 

Beləliklə, milli dirçəlişdən milli tərəqqiyə 
doğru uzanan tarixi yolun etibarlı bünövrəsi qo-
yuldu. Sonra Azərbaycanın dövlət müstəqilliyi 
elan olundu. Hazırda ölkəmiz Cənubi Qaf-
qazın lider dövlətidir. Burada heç bir böyük 
beynəlxalq layihə bizim iştirakımız olmadan 
gerçəkləşmir. Çağdaş tariximizin ən böyük 
tarixi uğuru isə 2020-ci ildə 44 günlük Vətən 
müharibəsində ölkəmizin möhtəşəm Qələbəsi 
sayılır. Azərbaycan Prezidenti, müzəffər Ali 
Baş Komandan İlham Əliyevin rəhbərliyi 
ilə torpaqlarımız işğaldan azad edildi, BMT 
Təhlükəsizlik Şurasının qətnamələri, nəhayət, 
yerinə yetirildi, haqq-ədalət bərpa olundu.   

Sonsuz qürur duyuruq ki, bir zaman eh-
tiyatla Azadlıq meydanına gətirilən üçrəngli 
Azərbaycan bayrağı artıq BMT-nin iqamətgahı 
qarşısında, digər mötəbər ünvanlarda, eləcə 
də azad edilmiş bütün torpaqlarımızda 
əzəmətlə dalğalanır.

Əli NƏCƏFXANLI, “Xalq qəzeti”      

Azərbaycanın Birinci vitse-prezidenti, Heydər Əliyev Fondunun 
prezidenti Mehriban xanım Əliyevanın  Xoşməramlı səfir kimi 18 illik 
fəaliyyəti dövründə Azərbaycan –UNESCO əməkdaşlığının yüksələn 
xətlə inkişafı, qurumun tərəfdar olduğu dəyərlərin təbliği yönündə 
çalışmaları, bir sıra ölkələrdə mədəni irsin qorunmasına göstərdiyi 
ciddi dəstək danılmaz faktlardır. Buna baxmayaraq, UNESCO 
tərəfindən Azərbaycanın çağırışlarına qarşılıq verilməməsi də etiraf 
olunmalıdır. 

Ermənistanın Azərbaycana qarşı 
hərbi təcavüzü, uzun illər sürən işğal-
çılıq siyasəti nəticəsində xalqımızın 
tarixi, mədəni irsinin məhv edilməsi, 
özgələşdirilməsi, təhqir olunması 
məsələsi ölkəmizin UNESCO qarşısın-
da qaldırdığı əsas məsələlərdən olub. 
Erməni vandallarının ölkəmizin mədəni 
sərvətlərini dağıtması, mənimsəməsi kimi 
beynəlxalq hüquqa zidd aktlar barədə 
UNESCO-ya ardıcıl olaraq bilgilər verilib. 
Lakin buna baxmayaraq, təəssüflər ki, qu-
rum son 30 ildə işğal olunmuş ərazilərdə 
Azərbaycanın mədəni irsinə dəyən ziya-

nın qiymətləndirilməsi məqsədilə, missiya 
göndərməyib.

Əksinə, Azərbaycan Vətən 
müharibəsində Zəfər qazanan kimi, 
guya bizim bəzi abidələri dağıtmağımız 
barədə Ermənistanın əsassız iddiala-
rı əsas alınaraq, UNESCO missiyanın 
göndərilməsi yönündə canfəşanlıq edilib. 
Bu dəfə də, ölkəmiz xoş məram nüma-
yiş etdirərək, Zəngəzurdakı Azərbaycan 
tarixi abidələrinin də taleyi ilə maraqlan-
maq şərtilə missiyaya razılıq verdi. Belə 
olunca, UNESCO müxtəlif  bəhanələrlə 
missiyanı gercəkləşdirməyib. Təsəvvür 

edin: BMT-nin qurumu BMT-nin tam hü-
quqlu üzvü olan Azərbaycanın ərazilərini 
mübahisələndirirmiş kimi davranır. Bəz 
BMT Təhlükəsizlik Şurasının 822, 853, 
874, 884 saylı məşhur qətnamələri? 
UNESCO başbilənləri bunu bilmirlərmi? 
Axı, həmin qətnamələr UNESCO-nun 
birtərəfli qaydada müdafiə etməyə qalxdı-
ğı Ermənistanın  işğal etdiyi Azərbaycan 
torpaqlarından geri çəkilməsini tələb edir-
di.

Bütün bunlar bir daha göstərir 
ki, UNESCO-nun Azərbaycana qar-
şı birtərəfli mövqe sərgilənməsinin bir 
səbəbi də Fransa əsilli baş direktorun 
olmasıdır. Hələ 2005-ci ildə, baş direktor 
Koiçiro Maatsuranın dövründə UNESCO 
ən azından, Azərbaycanın çağırışlarına 
reaksiya vermişdi. Təşkilatın hesaba-

tında missiyanın göndərilməsinin qarşı-
sını alan səbəb kimi Ermənistan silahlı 
qüvvələrinin Azərbaycan ərazilərini işğal 
etməsi nəticəsində əraziyə girişin müm-
kün olmaması göstərilmişdi.

Öncəki baş direktorlar tərəfindən 
sərgilənən qismən ədalətli mövqeyə, 
UNESCO-nun prinsiplərinə sayğıya bax-
mayaraq, fransız Odri Azulayın yanaş-
malarının təməlində Fransanın ölkəmizə 
qarşı həyata keçirdiyi subyektiv və təzadlı 
mövqeyin dayanması təəssüf doğurur. 

Azərbaycanın məhv edilmiş mədəni 
irsin bərpasında UNESCO-nun əsas 
prinsiplərini qoruyub saxlayacağı barədə 
dəfələrlə səsləndirdiyi bəyanatlara belə 
məhəl qoyulmadığı açıq-aydın görünür. 

Azərbaycanın UNESCO-nun işinə 
uzun illər verdiyi töhfənin məhz təşkilatın 

imicinin qaldırılmasına əsaslandığını, 
ölkəmizin təşkilatın işində fəal rolu-
nu nəzərə alaraq, Azərbaycanın Birin-
ci vitse-prezidentinin Xoşməramlı səfir 
vəzifəsindən imtinasından sonra itirən 
tərəf məhz UNESCO olacaq. Mehriban  
xanım hər zaman UNESCO-nun ideyaları-

na sədaqət örnəyi göstərib. Onu da nəzərə 
alsaq ki, Xoşməramlı səfir vəzifəsindən 
imtina tez-tez rastlanan hal deyil, Meh-
riban xanımın bu addımı, heç şübhəsiz, 
əks-səda doğuracaq və UNESCO-nun 
düşdüyü durum müzakirələrə, suallara 
səbəb olacaq. İkili standartlar çox yerdə 
var, barı Elm, Təhsil, Mədəniyyət quru-
mundasa olmamalıydı…

Mehriban Əliyevanın bu qərarı 
faktiki olaraq təşkilatın Azərbaycana 
münasibətdə, özəlliklə son illər sərgilədiyi 
ikili yanaşmaya diplomatik dillə etirazdır. Bu 
kübarca imtinadır. Təsadüfi deyil ki, Mehri-
ban xanımın UNESCO-nun baş direkto-
runa ünvanladığı məktubda Ermənistanın 
işğalı nəticəsində Azərbaycanın mədəni 
irsinə dəyən zərərin qiymətləndirilməsi 
məqsədilə işğaldan azad olunmuş 
ərazilərə missiyanın tezliklə təşkili mövzu-
suna vurğu edilib.

Əkbər QOŞALI

UNESCO BMT-yə qarşıdır?!

